
■ (mc) Sin il «Rossboden» a
Cuira planisescha il concern da
medias «Südostschweiz» in nov
edifizi da fatschenta per radund

30 milliuns. La nova Chasa da
medias da l’architect Maurus
Frei che duai vegnir averta
2014 duai dar suttetg tant a las

redacziuns da las gasettas, radio
e televisiun sco la vendita, il
marketing e la scolaziun e for-
maziun da schurnalissem. 

Il concern da medias «Südostschweiz» planisescha nov edifizi
visualisaziuN: Biro maurus Frei e parteNaris

Bovas han smanatschà la plazza da campar a Bondo. maD

Evacuà plazza da campar a Bondo
■ Pervia d’auas grondas ha stuì
vegnì evacuà sonda saira la
plazza da campar a Bondo en la
vischnanca da Bregaglia. Era
singulas chasas datiers da Bondo
sajan vegnidas evacuadas – ha
communitgà la polizia chantuna-
la grischuna. Ferma plievgia haja
laschà crescher fermamain l’aual
Bondasca. Quel haja manà cun el
blera glera e glitta ed innundà la

plazza da campar. Radund 40
persunas hajan perquai stuì ve -
gnir evacuadas. Nagin saja vegnì
blessà. Las persunas pertutgadas
han pudì passentar la notg en
l’ospital Spino. L’evacuaziun è
puspè vegnida schliada la du-
mengia la damaun. Il mument sa-
jan ins cun grondas maschinas da
chavar vidlonder da prender or la
glera e la glitta or da la Bondasca.

■ Chasa Colani, uschia sa
numna la chasa che porscha 6
abitaziuns per glieud veglia ad
andeer. Las 6 abitaziuns duajan
pussibilitar a glieud veglia da vi-
ver vinavant independent, den-
tant tuttina cun la pussaivladad
da far diever da sustegn sche
quai è necessari. La Chasa Cola-
ni collavurescha cun la chasa da

tgira e da vegls Glienda ad An-
deer e cun la Spitex Viamala.
Sper las 6 abitaziuns per seniors
porscha la Chasa Colani era 6
abitaziuns che san vegnir cum-
pradas. Sper las abitaziuns por-
scha la chasa era anc 8 chom-
bras. Quellas 8 chombras èn
l’engrondiment da la chasa da
vegls e da tgira Glienda. (sm/rtr)

Residenza da seniors ad Andeer

Per gronda part sulegliv
Situaziun generala: Ina zona da
pressiun auta sa derasa da la
Frantscha sur l’entir territori da
las Alps.  Ella procura per aria sit-
ga ed aura stabila en Svizra.
Oz: sulegliv. La damaun anc in zi-
chel neblì en la bassa, en las
muntognas per part venti
miaivel ord il vest.
Prognosas: Il mardi per
gronda part sulegliv, en il
decurs da la saira singuls
urizzis. Temperaturas da 26 fin
29 grads. La mesemna ulati sule-
gliv e fitg chaud, 28 fin 30 grads.
La gievgia aura variabla cun
plievgia, entuorn 23 grads. Il ven-
derdi variabel e fitg neblì cun par-
zialmain plievgia, cunzun el nord
da las Alps, 19 fin 22 grads.

Da ClauDia CaDruvi*/aNr

Mes figl m’explitge-
scha co ch’el s’ima-

ginescha mes decurs dal
di: «La damaun cura che
nus giain a scola, legias ti
anc passa in’ura la gasetta.
Da las nov dostas ti giu
l’ensolver, fas tualetta e
vas ord chasa. En biro
tschentas ti en tes compu-
ter, fas piz als risplis e ca -
veglias tias gummas. Lura
vas ti a  café e legias il
«Blick». Da las indesch
turnas en biro e scrivas
dabot tia columna. Ina
mes’ura pli tard vas a far
gentar. Cura che nus
 vegnin a chasa, cumon-
darleschas ti enturn nus
da metter a maisa e da svi-
dar la maschina da lavar
giu. Sche nagin da nus uf-
fants n’è a chasa da mezdi,
sevilas ti cun il  giat.

Suenter vas ti puspè en
biro e  cupidas per tu -

chiar. Cura che ti  ta das-
das, es ti memia uappa
per  lavurar. Ti dovras ina
pausa da café. Lura fas ti
il tschechen tes e-mails e
curregias dabot tia colum-
na. Da las tschintg dostas
ti tes risplis e  tias gummas
en truclet, mettas giu il
computer e ta legras dad
ir a chasa. L’entira saira si-
glientas ti enturn nus e
pretendas che nus fe -
tschian pensums ed urden
en chombra. Ti stresse-
schas l’entira famiglia, mo
perquai che ti has gì l’en-
tir di lungurus e nagut da
far.»

Suenter questa descrip -
ziun ponderesch jau co

declerar a mes figl la lavur
d’ina schurnalista. Ma jau
di: «E tge fas ti l’entir di?
La damaun levas ti diesch
minutas avant ch’il tren
parta. Ti n’has betg peda

da far la duscha, nundir
d’ensolver e sbrigas dad
isch ora. En il tren scrivas
ti giu ils pensums dal stre-
ber da la classa. L’empri-
ma lecziun stos ti  ruassar.
Tes ami ta dasda a la fin
da l’ura. Durant geografia
fas ti il gamen sin tes
smartphone. En la pausa
gronda cumpras ti il pli
char paunet ch’i dat al
kiosc, perquai che ti n’has
betg gì temp d’ensolver.

Da las diesch cumenza
franzos.  Ti stos ta

concentrar trais quarts
d’ura, il scolast fa uschi-
glio sfratgs. En bio èsi pu-
spè easy. Ti fas tschettabi-
get cun tia camarata da
classa e laschas gudagnar
ella durant sfundrar na-
vettas. Da mezdi pre -
fereschas ti da mangiar en
scola, uschiglio ristgas anc
che la mamma ta sforza
da svidar la maschina da
lavar giu, quai che ti aves-
sas en sasez stuì far gia la
saira avant.

Suentermezdi has ti
gimnastica. Da dar

ballape stas en il gol per
che ti na stoppias betg
currer. Suenter has la
chaschun da far ina du-
scha e lavas gist anc ils
chavels. Ti vegns memia
tard en mate. Quai è tup,

perquai che ti has durant
la lecziun strusch pli temp
d’organisar cun tes amis
en il whatsapp dad ir en
sortida.

Achasa vuls ti ta schluitar
en chombra senza che

la mamma  vesia – uschiglio
fa ella anc svidar la maschi-
na. Gliez na pos ti nungra-
zia far. Ti es stanchel a mort
dal smarschunar l’entir di e
stos uss chillar davant tes
computer. Suenter vuls ti
gea anc ir en sortida.»

Mes figl ri. Jau hai l’im-
pressiun ch’el haja

chapì.

Dal reminent: Cun ina
chaussa ha mes figl per

ina giada gì raschun. Da
tippar questa columna hai
jau duvrà mo mes’ura. Quai
è in record. Uschiglio dovr
jau adina ina pezzuna.

*Claudia Cadruvi è redactura tar
l’agentura da novitads Rumantscha
(anR) e mamma da trais uffants. ella
è creschida si a Cuira e viva oz ad
Uznach en il chantun da Son Gagl.

■ ConVIVenza

Scrit mia columna en temp
da record – pervi da mes figl

Vocabulari
dustar giu = abräumen
far piz als risplis  = die Blei stifte 

spitzen
cavegliar gummas  = Radiergummis 

ordnen
cupidar per tuchiar  = hier: Verdauungs

nickerchen
siglientar enturn  = heruscheuchen
sbrigar = davoneilen
dasdar = wecken
far tschettabiget = hier: flirten
sfundrar navettas  = Schiffchen ver

senken 
sa schluitar = (sich) schleichen
nungrazia = unmöglich

Die Kolumne «Convivenza» erscheint

in der Regel am Montag in der «Süd-
ostschweiz» und in der romanischen
Tageszeitung «La Quotidiana». Unter-
stützt wird das Projekt von der roma-
nischen Sprachorganisation Lia Ru-
mantscha. Für Leserinnen und Leser,
die nicht Romanisch verstehen, gibt
es im Internet eine deutsche Über-
setzung, und zwar unter www.sue-
dostschweiz.ch/community/blogs/co
nvivenza.

